
内容概要

全书10卷，为清著名医家余震纂辑。
书中收选历代名医医案60余家，案例1060余首，按病证类编．并附作者精当按语530余条。
所选病案涵盖临床各科156种病证，书后附有作者撰写的《却病求嗣六要》，以及有关起居、饮食、精
神颐养方面的宜忌。
　　本书取材严谨，评按精当集中反映了历代医家诊疗经验，对后世影响深远，后世医家赞誉为“选
择简严，论说精透，可为医林圭臬”。
因此，本书是从事中医临床工作人员可谓必读之作。
    本书选用清光绪癸未本为底本整理出版。

章节摘录

　　瘟疫　　李东垣曰：脾胃受劳役之疾，饮食又复失节，耽病日久，及事息心安，饱食太甚，病乃
大作。
向者壬辰改元，京师戒严。
迨三月下旬，受敌者几半月。
解围之后，都人之不受病者，万无一二。
既病而死者，继踵而不绝。
都门十有二所，每日各门所送，多者二千，少者不下一千。
似此者，几三月。
此百万人，岂俱感风寒外伤者耶？
大抵人在围城中，饮食失节，劳役所伤，不待言而知。
由其朝饥暮饱，起居不时，寒温失所，动经两三月，胃气亏乏久矣。
一旦饱食太过，感而伤人。
而又调治失宜，或发表，或攻下，致变结胸、发黄；又以陷胸、茵陈等汤下之，无不死者。
盖初非伤寒，以误治而变似真伤寒之证，皆药之罪也。
因以生平已试之效，著《内外伤辨惑论》篇。
　　震按：此即大兵之后，继以大疫之谓也。
观此论，而始晓然于劳役饥饱之病原，诚哉！
其为内伤矣。
如是之疫，宜补不宜泻。
若达原饮、白虎、承气，正犯东垣所呵责也。
考其时是金天兴元年，因蒙古兵退而改元耳。
寻以疫后，医师、僧道、园户、鬻棺者，擅厚利，命有司倍征之以助国用。
民生其时，岂不苦极。
若今太平之世，民皆安乐饱暖，纵有劳役，及饮食失节者，不过经营辛苦之辈，设不兼外感，亦不遽
病。
故大疫绝无，而恰合东垣内伤论者亦甚少。
惟是饱暖思淫欲，真阴却早内伤，则外感病中之虚症反不少耳。
　　《卫生宝鉴》曰：总帅相公，年近七旬。
南征过扬州，俘虏万余口。
内选美色室女近笄者四，置于左右。
予曰：新虏之人，其惊忧之气蓄于内，加以饮食失节，多致疾病。
近之则邪气传染，为害最大。
况年高气弱，尤宜慎也。
总帅不听。
至腊月班师，大雪，新虏人冻馁，皆病头疼咳嗽，自利腹痛，多致死亡。
正月至汴，相公因赴贺宴，痛饮数次，遂病。
脉沉细而弦，三四动一止。
现证与新虏人病无异，三日而卒。
《内经》云：乘年之虚，遇月之空，失时之和，因而感邪，其气至骨。
可不畏哉！
　　震按：喻嘉言《疫病论》，引仲景《平脉篇》中“寸口脉阴阳俱紧者”一节，阐发奥理。
谓清邪中上，从鼻而入于阳；浊邪中下，从口而入于阴。
在阳则发热头痛，项强劲挛；在阴则足膝逆冷，便溺妄出。
大凡伤寒之邪，由外廓而入，故递传六经；瘟疫之邪，由口鼻而入，故直达三焦。
三焦相溷，内外不通，致有口烂舌断，声嗢咽塞，痈脓下血，脐筑湫痛等变。

治法，未病前，预饮芳香正气药，使邪不能入。
若邪既入，则以逐秽为第一义。
此与吴又可之论暗合，较之李、罗二家所述劳役忧惊冻馁致病者迥别。
惟云因病致死，病气尸气，混合不正之气，种种恶秽，交结互蒸，人在其中，无隙可避，斯无人不病
，是诚诸疫所同。
然向来辟疫方法，或以雄黄塞鼻，或吃蒜头烧酒，或于发中簪霹雳木，或家供《文昌大洞经》，然有
验有不验。
盖大疫之兴，关乎劫运，应遭劫者，莫可逃也。
相传崇祯十六年，自八月至十月，京城大疫，猝然而死，医祷不及。
后有外省人员到京，能识此病，看膝弯后有筋肿起，紫色无救，红色速刺出血，可无患。
人争就看，死者已二十余万。
此明亡国之征，岂非劫运乎？
　　⋯⋯

